
«_____» ___________ 2018 թվականի  N___- Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 1-Ի N 317 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2002 թվականի ապրիլի 1-ի Աղետի գոտու վերականգնման համալիր ծրագրում ընդգրկված բնակավայրերի վերականգնման ենթակա տարածքները ոչ հիմնական շինություններից ազատելու և դրանք հեռացնելու միջոցառումների մասին N317 որոշման մեջ կատարել հետևյալ փոփոխությունները.

1) որոշման վերնագիրը շարադրել հետևյալ խմբագրությամբ. 

Աղետի գոտու քաղաքային բնակավայրերի պետական և համայնքային սեփականություն հանդիսացող տարածքների ոչ հիմնական շինությունները փաստագրելու կարգը հաստատելու մասին,
2) որոշումը շարադրել նոր խմբագրությամբ՝ համաձայն հավելվածի:

3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

Հավելված

Հայաստանի Հանրապետության կառավարության 2018 թվականի .....

.....................-ի N.....-Ն որոշման
<<Հիմք ընդունելով Աղետի գոտու վերա​կանգնման համալիր ծրագիրը հաս​տա​տելու մասին Հայաստանի Հանրապետության օրենքի 4-րդ գլուխը՝ Հայաստանի Հանրապետության կառավարությունը որոշում է.

1. Հաստատել աղետի գոտու քաղաքային բնակավայրերի պետական և համայնքային սեփականություն հանդիսացող տարածքների ոչ հիմնական շինությունները փաստագրելու կարգը՝ համաձայն հավելվածի:

2. Սահմանել, որ սույն որոշման համաձայն փաստագրման ենթակա են աղետի գոտու քաղաքային բնակավայրերի պետական և համայնքային սեփականություն հանդիսացող տարածքներում երկրաշարժից հետո տեղադրված կամ կառուցված այն բոլոր ոչ հիմնական շինությունները, անկախ դրանց օգտագործման նշանակությունից (բնակության, առևտրի, կենցաղային և այլ նպատակներով) և պատկանելությունից, որոնք նախատեսված չեն այդ տարածքների կառուցապատման նպատակով հաստատված քաղաքաշինական փաստաթղթերով:
3. Առաջարկել Հայաստանի Հանրապետության Շիրակի և Լոռու մարզերի քաղաքային համայնքների ղեկավարներին՝ սույն որոշումն ուժի մեջ մտնելուց հետո վեցամսյա ժամկետում, սույն որոշման 1-ին կետով հաստատված կարգի համաձայն իրականացնել իրենց համայնքների պետական և համայնքային սեփականություն հանդիսացող տարածքներում տեղակայված ոչ հիմնական շինությունների փաստագրում:

4. Հայաստանի Հանրապետության Շիրակի և Լոռու մարզպետներին՝ վերահսկել սույն որոշման կատարման ընթացքը և սույն որոշման 3-րդ կետով նախատեսված փաստագրման ավարտից հետո մեկամսյա ժամկետում Հայաստանի Հանրապետության կառավարությանն առընթեր քաղաքաշինության պետական կոմիտե ու Հայաստանի Հանրապետության տարածքային կառավարման և զարգացման նախարարություն ներկայացնել սույն որոշմամբ հաստատված կարգի համաձայն կազմված և հաստատված գրաֆիկական և աղյուսակային նյութերը:

5. Հայաստանի Հանրապետության կառավարությանն առընթեր քաղաքաշինության պետական կոմիտեի նախագահին՝ սույն որոշման 4-րդ կետում նշված տեղեկատվությունն ստանալուց հետո վեցամսյա ժամկետում՝ Հայաստանի Հանրապետության տարածքային կառավարման և զարգացման նախարարի հետ համատեղ մշակել և սահմանված կարգով Հայաստանի Հանրապետության կառավարություն ներկայացնել առաջարկություններ՝ աղետի գոտու քաղաքային բնակավայրերի պետական և համայնքային սեփականություն հանդիսացող տարածքները ոչ հիմնական շինություններից ազատելու և փաստագրման արդյունքում ի հայտ եկած՝ քաղաքաշինական փաստաթղթերի պահանջներին համապատասխանող շինությունները օրինականացնելու վերաբերյալ:   

6. Հայաստանի Հանրապետության կառավարությանն առընթեր ոստիկանության պետին և Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեի նախագահին՝ սույն որոշման 1-ին կետով հաստատված կարգի համաձայն համապատասխան մարզպետների կողմից կատարված հարցման հիման վրա տրամադրել տեղեկատվություն՝ ոչ հիմնական շինություններում բնակվող քաղաքացիների մշտական բնակության (հաշվառման) ու նրանց անվամբ բնակարանի (բնակելի տան) նկատմամբ սեփականության իրավունքի գրանցման վերաբերյալ:

7. Հայաստանի Հանրապետության կառավարությանն առընթեր ոստիկանության պետին՝ սույն որոշումն ուժի մեջ մտնելուց հետո բացառել քաղաքացիների հաշվառումը՝ ոչ հիմնական շինությունների հասցեներով:  

                                                                                                    Հավելված 

Հայաստանի Հանրապետության
կառավարության 2002 թվականի
ապրիլի 1-ի N317 որոշման
Կ Ա Ր Գ
ԱՂԵՏԻ ԳՈՏՈՒ ՔԱՂԱՔԱՅԻՆ ԲՆԱԿԱՎԱՅՐԵՐԻ ՊԵՏԱԿԱՆ ԵՎ ՀԱՄԱՅՆՔԱՅԻՆ ՍԵՓԱԿԱՆՈՒԹՅՈՒՆ ՀԱՆԴԻՍԱՑՈՂ ՏԱՐԱԾՔՆԵՐԻ ՈՉ ՀԻՄՆԱԿԱՆ ՇԻՆՈՒԹՅՈՒՆՆԵՐԸ ՓԱՍՏԱԳՐԵԼՈՒ
1. Սույն կարգով կարգավորվում են աղետի գոտու քաղաքային բնակավայրերի վարչական սահմաններում ընդգրկված՝ պետական և համայնքային սեփականություն հանդիսացող տարածքների ոչ հիմնական շինությունների փաստագրման հետ կապված հարաբերությունները:
2. Սույն կարգի իմաստով ոչ հիմնական շինություն են հանդիսանում և ենթակա են փաստագրման պետական կամ համայնքային սեփականություն հանդիսացող տարածքներում երկրաշարժից հետո տեղադրված կամ կառուցված բոլոր ոչ հիմնական շինությունները և որպես ոչ հիմնական շինություն համարակալված, սակայն քաղաքաշինական փաստաթղթերի պահանջներին համապատասխանող շինությունները՝ անկախ դրանց օգտագործման նշանակությունից (բնակության, առևտրի, սպասարկման, կենցաղային, ծառայությունների մատուցման և այլն նպատակներով) և պատկանելությունից:
3. Փաստագրման աշխատանքներն արդյունավետ իրականացնելու նպատակով տեղական ինքնակառավարման մարմինները՝ Տեղական ինքնակառավարման մասին Հայաստանի Հանրապետության օրենքի 42-րդ հոդվածի 1-ին մասի 2-րդ և 3-րդ պարբերությունների համաձայն, իրականացնում են փաստագրման ենթակա տարածքների քարտեզագրումը, որը պետք է ունենա գրաֆիկական և աղյուսակային մասեր: Ընդ որում՝
1) գրաֆիկական մասի վրա նշվում են տարածքի անվանումը (կամ համարակալումը), սահմանները, և տարածքում առկա շինությունների տեղաբաշխումն՝ ըստ օգտագործման նշանակության (գրաֆիկական մասի կազմման համար, որպես հանութային հիմք, կարող են օգտագործվել առկա հատակագծերը),

2) աղյուսակային մասում նշվում են`

ա. ոչ հիմնական շինությունների թիվն՝ ըստ տարածքների,

բ. դրանց բաշխվածությունն՝ ըստ օգտագործման նշանակության (բնակության, առևտրի, սպասարկման, կենցաղային, ծառայությունների մատուցման և այլ),

գ. ոչ հիմնական շինության ֆիզիկական վիճակը՝ ակնադիտական զննման արդյունքում,

դ. ոչ հիմնական շինությունների ֆիզիկական վիճակից ելնելով՝ առաջարկություն դրանց հեռացման (ապամոնտաժում կամ տեղափոխում) կամ օրինականացման վերաբերյալ,

ե. փաստագրման ժամանակ հայտնի դարձած այլ տեղեկություններ:

4. Սույն կարգի 3-րդ կետի 2-րդ ենթակետով նախատեսված աղյուսակային մասում`

1) բնակության նպատակով զբաղեցված ոչ հիմնական շինությունների վերաբերյալ լրացվում է նաև հետևյալ տեղեկատվությունը՝
ա. ոչ հիմնական շինությունը զբաղեցնող ընտանիքի կազմը՝ անձերի թվով, 

բ. տվյալ ընտանիքի՝ ոչ հիմնական շինությունում բնավողի կարգավիճակում հայտնվելու հիմքերը (բնական կամ տեխնածին աղետ, ներքին միգրացիա, բնակարանի օտարում կամ կորուստ, ներընտանեկան խնդիրներ և այլն),

գ. սոցիալական որևէ խմբի պատկանելությունը (փախստական, բազմազավակ, սոցիալապես անապահով և հատուկ խմբերին դասված, ընտանիքի կազմում 1-ին կամ 2-րդ խմբի հաշմանդամություն ունեցող, զոհված (մահացած) կամ հաշմանդամ դարձած զինծառայողի (ազատամարտիկի) ընտանիք, երիտասարդ ընտանիք և այլն),

դ. ոչ հիմնական շինություններում բնակվող անձանց մշտական բնակության (հաշվառման) ու նրանց անվամբ բնակարանի (բնակելի տան) նկատմամբ սեփականության իրավունքի գրանցման վերաբերյալ տեղեկատվությունը:

2) բնակության համար չօգտագործվող շինությունների մասով լրացվում է նաև այդ շինությունում ծավալվող գործունեության՝
ա. տեսակը,

բ. իրականացնողի տվյալները,

գ. համապատասխանությունը՝ տվյալ տարածքի նպատակային նշանակությանը և քաղաքաշինական փաստաթղթերին,

դ. գրանցման վերաբերյալ տեղեկությունը:

5. Սույն կարգի 4-րդ կետի 1-ին ենթակետի դ պարբերությունում նշված տեղեկատվությունը`  համապատասխան մարզպետների կողմից կատարված հարցման հիման վրա, տրամադրում են՝ 

1) Հայաստանի Հանրապետության կառավարությանն առընթեր ոստիկանությունը` քաղաքացիների հաշվառման մասով, 

2) Հայաստանի Հանրապետության կառավարությանն առընթեր անշարժ գույքի կադաստրի պետական կոմիտեն՝ բնակարանի (բնակելի տան) նկատմամբ սեփականության իրավունքի գրանցման մասով, նշելով նաև բնակարանի (բնակելի տան) նկատմամբ սեփականության իրավունքի օտարման վերաբերյալ տեղեկատվությունը:

6. Սույն կարգի 5-րդ կետի 1-ին կետում նշված տեղեկատվությունը տրամադրվում է              1988 թվականից մինչև հարցման պահն ընդգրկող ժամանակահատվածի կտրվածքով, իսկ 2-րդ կետում նշված տեղեկատվությունը՝ 1998 թվականից մինչև հարցման պահն ընդգրկող ժամանակահատվածի կտրվածքով:

7. Յուրաքանչյուր համայնքի ոչ հիմնական շինություններից ազատման ենթակա տարածքների համար գրաֆիկական և աղյուսակային նյութերի կազմման աշխատանքների ավարտից հետո դրանք հրապարակվում են համապատասխան համայնքի պաշտոնական ինտերնետային կայքում և յուրաքանչյուր տարածքում՝ բնակիչների համար տեսանելի վայրում տեղադրելու միջոցով:

8. Սույն կարգի 7-րդ կետով նախատեսված գրաֆիկական և աղյուսակային նյութերի հրապարակումից հետո համայնքի ղեկավարը՝ մամուլով ու զանգվածային լրատվության մյուս միջոցներով, բնակչությանն իրազեկում է դրա բովանդակությանը ծանոթանալու և հրապարակումից հետո տասնօրյա ժամկետում առաջարկություններ ներկայացնելու հնարավորության մասին:

9. Սույն կարգի 8-րդ կետում նշված ժամկետում հասարակական քննարկումների արդյունքում սույն կարգի 7-րդ կետում նշված գրաֆիկական և աղյուսակային նյութերի մեջ տեղ գտած անճշտությունների վերաբերյալ արված առաջարկությունների և դիտողությունների հիման վրա, անհրաժեշտ հիմնավորումների առկայության դեպքում,          15-օրյա ժամկետում նյութերը լրամշակվում են համապատասխան համայնքի ղեկավարի կողմից:

10. Սույն կարգի 7-րդ կետում նշված գրաֆիկական և աղյուսակային նյութերի՝ սույն կարգի 9-րդ կետի համաձայն լրամշակված տարբերակը, համայնքի ղեկավարի ներկայացմամբ, հաստատում է համապատասխան մարզպետը և ներկայացնում է Հայաստանի Հանրապետության կառավարությանն առընթեր քաղաքաշինության պետական կոմիտե ու Հայաստանի Հանրապետության տարածքային կառավարման և զարգացման նախարարություն:>>
ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 1-Ի N 317 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

ԸՆԴՈՒՆՄԱՆ

	1.
	Անհրաժեշտությունը

	
	Հայաստանի Հանրապետության կառավարության 2002 թվականի ապրիլի  1-ի N317 որոշման մեջ փոփոխություններ կատարելու մասին»                                   ՀՀ կառավարության որոշման նախագծի ընդունումը պայմանավորված է                  ՀՀ Շիրակի և Լոռու մարզերի քաղաքային բնակավայրերի կառուցապատման նպատակով հաստատված քաղաքաշինական փաստաթղթերով չնախատեսված ոչ հիմնական շինությունների փաստագրման անհրաժեշտությամբ:

	2.
	Ընթացիկ իրավիճակը և խնդիրները

	
	Աղետի գոտու քաղաքային բնակավայրերի պետական և համայնքային սեփականություն հանդիսացող տարածքներում տեղադրված ոչ հիմնական շինությունների (քանակ, վիճակ, տեղաբաշխում, օգտագործման նպատակ և այլն) վերաբերյալ ներկայումս հստակ տեղեկատվություն առկա չէ: 

Ըստ այդմ, հնարավոր չէ խնդրի կարգավորման ուղղությամբ ցուցաբերել համակարգված և հասցեական մոտեցում:

Հաշվի առնելով, որ աղետի գոտու բնակավայրերում երկրաշարժի հետևանքով անօթևան մնացած ընտանիքների բնակարանային խնդիրների լուծմանն ուղղված պետական աջակցության ծրագիրը մոտենում է ավարտին (կատարված է 90%-ով), անհրաժեշտություն է առաջանում զուգահեռաբար ստեղծել նախադրյալներ աղետի գոտու քաղաքային բնակավայրերի պետական և համայնքային սեփականություն հանդիսացող տարածքներում տեղադրված ոչ հիմնական շինությունների փաստագրման և դրանց հաջորդաբար հեռացման քայլերի հստակեցման, ինչպես նաև որպես ոչ հիմնական շինություն համարակալված, սակայն քաղաքաշինական փաստաթղթերի պահանջներին համապատասխանող շինությունների օրինականացման համար: 

Հարկ է նշել, որ այդ աշխատանքների կատարումը (որը բխում էր Աղետի գոտու վերականգնման համալիր ծրագիրը հաստատելու մասին ՀՀ օրենքի պահանջներից) նախատեսված է ՀՀ կառավարության 2002 թվականի ապրիլի   1-ի N317 որոշմամբ: 

Որոշման համաձայն մարզպետները տեղական ինքնակառավարման մարմինների հետ համատեղ պետք է կազմակերպեին այդ ոչ հիմնական շինությունները տարածքներից հեռացնելու (կամ դրանք հատկացված տարածք տեղափոխելու) գործընթացը, ինչը հնարավորություն կտար ազատելու և բարեկարգելու այդ տարածքները՝ անհրաժեշտ նախադրյալներ ստեղծելով դրանց հետագա՝ քաղաքաշինական փաստաթղթերին համապատասխան կառուցապատման (այդ թվում՝ ներդրումային ծրագրերի շրջանակներում) համար:

Այդ աշխատանքները, սակայն, չեն կատարվել, ինչը խոչընդոտում է այդ տարածքների՝ ըստ նպատակային նշանակության օգտագործումը, ինչպես նաև որպես ոչ հիմնական շինություն համարակալված, սակայն քաղաքաշինական փաստաթղթերի պահանջներին համապատասխանող շինությունների օրինականացումը: Հատկապես, որ այդ շինությունները չօրինականացնելը դրանք տիրապետող անձանց հնարավորություն է տալիս չհիմնավորված կերպով օգտվելու որոշակի սոցիալական երաշխիքներից:

Այդ կապակցությամբ, անհրաժեշտություն է առաջանում համապատասխան փոփոխություններ կատարել ՀՀ կառավարության 2002 թվականի ապրիլի 1-ի N317 որոշման մեջ:

	3.
	Տվյալ բնագավառում իրականացվող քաղաքականությունը

	
	   Աղետի գոտու քաղաքային բնակավայրերի քաղաքաշինական միջավայրի վերականգնմանն ուղղված քայլերի ձեռնարկում:

	4.
	Կարգավորման նպատակը և բնույթը.

	
	ՀՀ Շիրակի և Լոռու մարզերի քաղաքային բնակավայրերի կառուցապատման նպատակով հաստատված քաղաքաշինական փաստաթղթերով չնախատեսված ոչ հիմնական շինությունների փաստագրման (դրանց թվի, վիճակի և տեղաբաշխման վերաբերյալ ընդհանուր պատկերի ձևավորում) և հետագա իրականացվելիք քայլերի հստակեցումն է՝ ՀՀ կառավարության 2002 թվականի ապրիլի 1-ի N317 որոշման վերանայման միջոցով:

Ընդ որում, ելնելով ՀՀ կառավարության 2002 թվականի ապրիլի 1-ի N317 որոշման մեջ կատարվող փոփոխությունների և լրացումների ծավալից, դրանք՝                              ՀՀ արդարադատության նախարարության առաջարկության հիման վրա, նախագծում ներկայացվել են երկու փոփոխության՝ որոշման վերնագիրը և որոշումն՝ ինքը, նոր խմբագրությամբ շարադրելու ձևով:

	5.
	Նախագծի մշակման գործընթացում ներգրավված ինստիտուտները և անձիք

	
	    Նախագիծը մշակվել է ՀՀ կառավարությանն առընթեր քաղաքաշինության պետական կոմիտեի կողմից՝ ՀՀ Շիրակի և Լոռու մարզպետարանների հետ աշխատանքային քննարկումների հիման վրա:

	6.
	Ակնկալվող արդյունքը

	 
	     Որոշման նախագծի ընդունմամբ ակնկալվում է ստեղծել նախադրյալներ՝ ոչ հիմնական շինությունների փաստագրման և դրանց հաջորդաբար հեռացման քայլերի հստակեցման, ինչպես նաև որպես ոչ հիմնական շինություն համարակալված, սակայն քաղաքաշինական փաստաթղթերի պահանջներին համապատասխանող շինությունների օրինականացման համար: 

   Վերանայված որոշմամբ նախատեսված քայլերի իրականացմամբ ակնկալվում է ունենալ ոչ հիմնական շինությունների թվի, վիճակի և տեղաբաշխման վերաբերյալ ընդհանուր պատկերը, ինչն էլ իր հերթին հնարավորություն կտա պլանավորելու հետագա իրականացվելիք աշխատանքները:




ՀՀ ԿԱ քաղաքաշինության   պետական կոմիտեի նախագահ            Նարեկ Սարգսյան
Տ Ե Ղ Ե Կ Ա Ն Ք
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 1-Ի N 317 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐԻ ԲՅՈՒՋԵՆԵՐՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՈՒՄՆԵՐԻ ԿԱՄ ՆՎԱԶԵՑՈՒՄՆԵՐԻ ՄԱՍԻՆ
«Հայաստանի Հանրապետության կառավարության 2002 թվականի ապրիլի 1-ի N317 որոշման մեջ փոփոխություններ կատարելու մասին» ՀՀ կառավարության որոշման նախագիծն ընդունվելու դեպքում պետական բյուջեում, ինչպես նաև տեղական ինքնակառավարման մարմինների բյուջեներում ծախսերի և եկամուտների ավելացումներ չեն առաջանում:  

ՀՀ ԿԱ քաղաքաշինության   պետական կոմիտեի նախագահ            Նարեկ Սարգսյան

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 1-Ի N 317 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԸՆԴՈՒՆՎԵԼԻՔ ԱՅԼ ԻՐԱՎԱԿԱՆ ԱԿՏԵՐԻ ԿԱՄ ԴՐԱՆՑ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ
	1.
	Այլ իրավական ակտերում փոփոխությունների և/կամ լրացումների անհրաժեշտությունը

	
	«Հայաստանի Հանրապետության կառավարության 2002 թվականի ապրիլի 1-ի N317 որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխությունների և/կամ լրացումների անհրաժեշտություն չի առաջանում: 

	2.
	Միջազգային պայմանագրերով ստանձնած պարտավորությունների հետ համապատասխանությունը

	
	Որոշման նախագծով կարգավորմանն առաջարկվող հարցերի մասով միջազգային պայմանագրերով պարտավորություններ չեն ստանձնվել:


ՀՀ ԿԱ քաղաքաշինության   պետական կոմիտեի նախագահ            Նարեկ Սարգսյան

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ԱՊՐԻԼԻ 1-Ի N 317 ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՔՆՆԱՐԿՄԱՆԸ ՀԱՍԱՐԱԿՈՒԹՅԱՆ ՄԱՍՆԱԿՑՈՒԹՅԱՆ ՄԱՍԻՆ
	1.
	Հասարակությանը նախագծի վերաբերյալ իրազեկումը

	
	«Հայաստանի Հանրապետության կառավարության 2002 թվականի ապրիլի 1-ի N317 որոշման մեջ փոփոխություններ կատարելու մասին» ՀՀ կառավարության որոշման նախագիծը տեղադրված է ՀՀ կառավարությանն առընթեր քաղաքաշինության պետական կոմիտեի պաշտոնական կայքի՝ www.minurban.am , Օրենսդրություն բաժնի Իրավական ակտերի նախագծեր ենթաբաժնում, ինչպես նաև հանրային քննարկում է անցել իրավական ակտերի նախագծերի հրապարակման միասնական www.e-draft.am կայքում:


ՀՀ ԿԱ քաղաքաշինության   պետական կոմիտեի նախագահ            Նարեկ Սարգսյան
